O‘ZBEKISTON RESPUBLIKASI  XALQ TA’LIMI VAZIRLIGI

RESPUBLIKA TA’LIM MARKAZI
UMUMIY O‘RTA TA’LIMNING 9-SINF BITIRUVCHILARI

YAKUNIY ATTESTASIYASINI O‘TKAZISH BO‘YICHA

METODIK TAVSIYALAR VA MATERIALLAR
ONA TILI VA ADABIYOT
2017-2018 o‘quv yili 

Umumiy o‘rta ta’limning 9-sinf bitiruvchilarining yakuniy attestasiyasini o‘tkazish bo‘yicha metodik tavsiyalar va materiallar Respublika ta’lim markazi ilmiy-metodik kengashining 2018  yil 11 apreldagi navbatdan tashqari 2-sonli yigʻilishida muhokama qilinib, amaliyotda foydalanish uchun tavsiya etilgan. 

Umumiy o‘rta ta’limning 9-sinf bitiruvchilarining yakuniy attestasiyasini o‘tkazish bo‘yicha metodik tavsiyalar va materiallarini kommersiya maqsadida kоʻpaytirib tarqatish mumkin emas.

Maktab metodbirlashmalari bosqichli imtihon materiallariga 15% оʻzgartirishlar kiritishi mumkin.

ONA TILI VA ADABIYOT
Tuzuvchi:

G.Ziyodullayeva- Respublika ta’lim markazi metodisti.

Taqrizchi:

D.Hoshimova- Toshkent viloyati Piskent tumanidagi 7-umumta’lim maktabi oʻqituvchisi.
KIRISH
IX sinf bitiruvchilari ona tili fanidan yakuniy attestatsiyada ijodiy bayon yozadilar. Bayon matnlari 3 ta variantda tayyorlanadi. Har bir variantda bittadan matn beriladi. Bir o‘quvchi variantlardan  (konvertdan) bittasini tanlab oladi. Tanlab olingan konvertdagi matn mavzusi doskaga yozib qo‘yiladi. Ijodiy bayon uchun  berilgan topshiriq ham doskaga yozib qo‘yiladi. O‘qituvchi tomonidan ijodiy bayon matni bir (lozim bo‘lsa ikki) marta o‘qib eshittiriladi. O‘quvchilar eshitgan matn yuzasidan  berilgan topshiriq asosida ijodiy  bayon yozadilar. Ijodiy bayon  hajmi kamida 3,5 bet bo‘lishi lozim. Ijodiy bayon yozish uchun  120 minut beriladi.
Ijodiy bayon uchun ikkita baho, yani, mazmuniga va savodxonligiga (5/5 tarzida)  qo‘yiladi.

O‘quvchilarning yozma ishlari quyidagi mezonlar asosida baholanadi:

	Mezonlar
	Mazmuni
	Savodxonligi

	Reja mavzuga muvofiq tuzilgan, matn mazmuni to‘g‘ri bayon qilingan bo‘lsa; 
so‘z boyligi, ifoda qurilishi va uslubi adabiy til talablariga mos bo‘lib; mazmun va ifodada bir ikki xatoga yo‘l qo‘yilgan  bo‘lsa; 
savodxonlikda bitta imlo yoki ikkita ishorat  xatosi  bo‘lsa;  uslubiy xato bo‘lmasa. 
	5 ball
	5 ball

	Matn reja asosida yoritilib, so‘z tanlashda va ifoda qurilishida har xillik bo‘lsa; 
mazmun va ifodada kamchilik bo‘lib, savodxonlikda 2 imlo, 2 ishorat va ikkitagacha uslubiy xato mavjud bo‘lsa.
	4 ball
	4 ball

	Mavzu to‘liq yoritilmagan, mavzudan qisman chetga chiqilgan bo‘lsa; aniq voqealar izohida nuqsonlarga yo‘l  qo‘yilgan bo‘lsa; 
so‘z boyligi va ifoda tuzilishida nochorlik sezilib tursa; savodxonlikda 3 tagacha imlo, 4 tagacha ishorat,  3 tagacha uslubiy xatoga yo‘l qo‘yilgan bo‘lsa.
	3 ball
	3 ball

	Matn mazmuni ko‘p buzilgan bo‘lsa; ish rejaga mos bo‘lmasa, fikr bayoni va qurilishida kamchilik bo‘lsa, fikrlar bir-biriga bog‘lanmasa; so‘z boyligi sayoz bo‘lib; mazmun va ifodada 5-6 tagacha nuqsonga yo‘l qo‘yilgan bo‘lsa; savodxonlikda 7 tagacha imlo, 7 tagacha ishorat va 7 tagacha uslubiy xatoga yo‘l qo‘yilgan bo‘lsa. 
	2 ball
	2 ball

	Me’yorlash «2» ball uchun belgilangan mezondan oshsa.
	1 ball
	1 ball


IJODIY BAYON UCHUN MATNLARDAN NAMUNA

Bo‘tako‘z

O‘lkamizning behisob dorivor o‘tlari orasida bo‘tako‘z o‘zining shifobaxsh xususiyati bilan ajralib turadi. Oʻzbekistoning hamma hududlarida, shu jumladan, Bo‘stonliq tumanining tog‘-tog‘oldi xo‘jaliklarida, Oqtosh, Soyliq, Qoraqiya qirlarida o‘sadi. Bo‘yi 40-80 sm.ga yetadi. Bo‘tako‘z iyun-iyul oylarida gullaydi. Avgust oylarida guli terib olinadi va soya yerda quritiladi.

Xalq tabobatida bo‘tako‘z gulida tayyorlangan damlama bezgak, shamollash, yo‘tal, qorin og‘riq, buyrak va asab xastaliklariga tavsiya etiladi.

Bo‘tako‘zdan  damlama tayyorlash uchun og‘zi yopiladigan idishga bir stakan qaynab turgan suv quyib, maydalangan gulidan bir choy qoshiq solinadi va bir soat damlab qo‘yiladi. Keyin dokada suzib, bir hafta davomida kuniga 3 mahal ovqatdan 20 minut oldin yarim piyoladan ichiladi. Bo‘tako‘z asalarilar uchun juda xushxo‘r ozuqa bo‘lib, undan olingan asal o‘zining shifobaxshligi va mazaligi bilan ajralib turadi.

Bo‘tako‘z damlamasi shuningdek, safro haydovchi ta’sirga ega bo‘lganligi uchun jigar va o‘t pufagi xasta bemorlarga ham tavsiya etiladi.

(M.Miryoqubov, “O‘t-giyohlar va mevalar 

xosiyati” kitobidan).

Savol va topshiriqlar:

1. Yana qanday shifobaxsh o‘simliklarni bilasiz?

2. Oʻzbekiston tog‘ va adirlarida o‘sadigan shifobaxsh o‘simliklari haqida bilganlaringizdan foydalanib, bayon yozing.

Umr va hayot

Bir sayyoh qaysi yurtga borsa, avval bozorini, keyin mozorini aylanar ekan. Bozoriga kirib o‘sha mamlakatning moddiy boyligi, qabristonini ziyorat qilib ma’naviy boyligiga baho berarkan. Bir mamlakatga boribdi. Bozor aylanib, yurt ma’murchilikda yashayotganiga tan beribdi. Qabristoniga kirib g‘alati manzarani ko‘ribdi. Har bir qabr tepasida tosh lavha bor emish. Lavhaga g‘alati so‘zlar bitilgan emish. “Falonchi yetmish yil umr ko‘rdi va sakkiz yil yashadi”. “Pistonchi ellik yil umr ko‘rdi o‘n to‘rt yil yashadi”. “Bu inson yetmish to‘qqiz yil umr ko‘rdi va bir yil ham yashamadi”.  Sayyoh bu ne sinoatligini so‘ragan ekan, tushuntirib yuborishibdi:

Umr-bu xudo bergan umr. Birovniki ko‘proq bo‘ladi. Birovniki kamroq. Yashash deganda biz boshqa narsani tushunamiz. Marhumni tuproqqa topshirayotganda ahli-jamoani to‘plab, “Falonchi qancha yashadi?”-deb so‘raymiz. Marhum umrining qanchasi mazmunli o‘tganini hisoblab chiqamiz. Qancha fursat savobli ish qilgani. Qancha muddat yaxshi amallar bajargani. Shodmon damlari qancha bo‘lgani... Birovniki ko‘proq chiqadi, birovniki  kamroq.

Albatta, bu-bir afsona. Biroq yer yuzida chindan ham shunday mamlakat bor bo‘lsa, shubhasiz, bu donolar mamlakatidir!

(O‘tkir Hoshimov. “Daftar hoshiyasidagi bitiklar” kitobidan).

Savol va topshiriqlar:

1. Matn mazmunidan qanday xulosa chiqardingiz?

2. Bo‘sh vaqt, uni mazmunli tashkil etish bo‘yicha fikrlaringiz bilan o‘rtoqlashing.

3. Matn asosida bayon yozing.
